Skatta- og avgjaldsmál avgerðir

Mál nr.: 07-03-33-15 frá 05.02.2008

- lóg um skrásetingargjald á motorakførum v.m. § 1

Afturrindan av eykaskrásetingargjaldi av motorakfari

Samandráttur:

Kært varð um, at Akstovan hevði sýtt at afturrinda eykaskrásetingargjaldið á akfar, sum varð keypt til virksemi í einum smápartafelagi. Akstovan hevði grundað avgerð​ina á, at akfarið ikki varð brúkt vinnuliga burturav. Skatta- og avgjaldskærunevndin staðfesti avgerðina hjá Akstovuni.

Kærarin eigur og rekur eitt smápartafelag.

Í 2007 keypti felagið nýtt akfar og søkti í hesum sambandi Akstovuna um at fáa afturrindað eykaskrásetingargjald. Viðmerkt varð, at akfarið skuldi nýtast fult vinnuligt.

Uppá fyrispurning frá Akstovuni svarar Toll- og Skattstovan, at mett verður, at keypti bilur​in ikki verður brúktur til vinnuliga koyring í virki kærarans. Víst verður til, at upplýsta bila​nýtslan einki hevur við høvuðsvirksemið hjá felagnum at gera.

Í skrivi frá 2. juli 2007 fráboðar Akstovan avgerð, har sagt verður, at akfarið lýkur ikki treyt​irnar fyri at fáa endurrindað eykaskrásetingargjald. Víst verður til skrivið frá Toll- og Skatt​stovuni.

Tað er hendan avgerð, sum er kærd til Skatta- og avgjaldskærunevndina.

Akstovan / Toll- og Skattstovan:

Í ummælisskrivi sínum sigur Toll- og Skattstovan, at bilurin, talan er um, er ein “pick-up”, ið er skrásettur sum vørubilur. Felagið er skrásett við frisør sum vinnugrein og útleigan av tænastum. Bilurin, sum verður nýttur til virksemið við keyp og sølu av fiski, varð tí í fyrstu atløgu ikki góðkendur sum vinnuligur í hesum høpi.

Annars verður upplýst, at kærarin, sum er nevndarformaður í felagnum, er sambúgvi við stjór​an í felagnum. Saman búgva tey í bygd B. Felagið hevur heimstað í bygd A, har felagið eisini hevur skrivstovu, og nevndarformaðurin í felagnum nýtir umtalaða bil at koyra úr bygd B til bygd A til arbeiðis. Tá koyring til og frá arbeiði er privat koyring, heldur Toll- og Skattstovan fast við, at akfarið ikki einans verður nýtt til vinnuliga men eisini til privata koyring.

Kærarin:

Í kæruni verður greitt frá, at bilurin, talan er um, verður brúktur 100% vinnuliga í samband við mvg-skyldugt virksemi – einamest í samband við innkeyp og sølu av fiski, sum felagið eisini fæst við. Tí metir kærarin, at hann hevur rætt til at fáa eykaskrásetingargjaldið

endurrindað.

Upplýst verður, at felagið eigur annan bil, og at hesin stendur í roknskapin við fullum kostn​aði og uttan frádrátti av mvg. Hesin bilurin verður eisini nýttur til privata koyring.

At fiskavirksemið ikki er skrásett sum virksemi hjá felagnum er ein formligur mangul, sum kærarin nú fer at fáa rættað.

Í viðmerkingarskrivi sínum ger kærarin vart við, at Toll- og Skattstovan nú eisini sigur, at bilurin verður brúktur til privata koyring. Kærarin sigur, at fasta rakstrarstaðið hjá felagnum er í bygd B, har felagið hevur hárfríðkanarstovu og kontór fyri allar aktivitetir hjá felagnum. Frá bygd B servicerar felagið fleiri virkir, har tey flestu eru í bygd A. Bilurin verður serliga nýttur í samband við keyp og sølu av fiski. Felagið fakturerar hesar tænastur, og talan er so​statt um B-inntøkur. Koyringin úr bygd B er tí at meta sum vinnulig koyring og ikki sum privat koyring til og frá arbeiði. Starvsstaðið fyri tey ansettu hjá felagnum er í bygd B.

Kærarin møtti á fundi hjá Skatta- og avgjaldskærunevndini 5. februar 2008 og legði fram áskoðan sína um málið. Hann gjørdi galdandi, at bilurin varð nýttur vinnuliga burturav og bert til virksemið við keyp og sølu av fiski. Upplýst varð, at felagið hevur átt 3 bilar, men var ein seldur fyri knøppum ári síðani. Hin bilin nýta tey eisini privat. Viðvíkjandi plasering av virkseminum greiddi hann frá, at felagið var skrásett í bygd A, frisørsalongin er í bygd B, har hann og unnustan eisini búgva. Skrivstovan er eisini í einum kamari í hesum húsi, men tað er annar persónur, sum tekur sær av øllum pappírsarbeiðnum hjá felagnum. Restin av virkseminum hjá felagnum fer fram í bygd A og aðrari bygd, har keyp og søla av fiski fer fram. Tí koyrir kærarin nógv millum bygd B, bygd A og aðra bygd. Hann segði, at tá hann hevði frí, stóð bilurin í túninum uttan fyri bústaðin í bygd B, og nýttu tey ikki hendan bilin til privata koyring. Um inntøkuna hjá felagnum greiddi hann frá, at hann var sjálvur settur sum stjóri í trimum feløgum. Hetta felagið eigur part í tveimum av hesum feløgunum, meðan útlendingar eiga kapitalin í tí triðja. Inntøkan, hann sum stjóri fær frá hesum feløgu​num, verður fakturerað sum rokning frá hesum smápartafelagnum. Sjálvt virksemið við keyp og sølu av fiski er sostatt ikki í smápartafelagnum men er í einum av hinum feløgunum. Umframt stjóraløning hevur smápartafelagið eisini inntøku av frisørsalongini.

Avgerð frá Skatta- og avgjaldskærunevndini:

Heimildin til endurrindan av eykaskrásetingargjaldi er í § 1, stk. 2 í ll. Nr. 175 frá 18. des. 1992 um skrásetingargjald á motorakførum. Í § 1 er stk. 2 soljóðandi: “Afturat skráset​ingar​gjaldinum verður rindað eitt eykagjald, sum er 25% av skrásetingargjaldinum, Meirvirð​is​gjaldsskrásett virkir, sum í síni heild hava rætt til frádrátt eftir meirvirðisgjaldslógini, kunnu eftir umsókn fáa eykagjaldið endurrindað.”

Henda áseting, har meirvirðisgjaldið av skrásetingargjaldinum verður umlagt til eitt eyka skrá​setingargjald, er innsett í lógina um skrásetingargjald við ll. nr. 41 frá 27. apríl 2005. Ásetingin um endurrindan kom inn í lógaruppskot nr. 077/04 sum broytingaruppskot frá fíggj​ar​nevndini. Í viðmerkingunum verður sagt: “at við verandi uppskoti er ikki møguleiki fyri, at vinnuakfør kunnu fáa eykagjaldið uppá 25% aftur, og hevur hann (landsstýris​mað​urin) tí gjørt uppskot til eina broyting, so hetta er møguligt. Henda broyting fer at geva betri skjalfesting í sambandi við endurgjald, tí hon verður bert veitt eftir umsókn, men samstundis verður meira umsiting.”

Hvørki lógin ella viðmerkingarnar til lógarbroytingina nevna nakað um, at umsóknir um endurrindan av eykaskrásetingargjaldi skulu viðgerast sambært § 5 í kunngerð um lutfals​ligan frádráttarrætt fyri meirvirðisgjald. Lógin setir bert sum treyt, at talan skal vera um eitt virki, sum í síni heild hevur rætt til frádrátt eftir meirvirðisgjaldslógini.

Spurningurin er tí, um hendan lógaráseting skal tulkast soleiðis, at einasta treyt fyri endur​rind​anini er, at virkið, sum eigur bilin, er mvg-skyldugt og hevur vanligan rætt til frádrátt eftir meirvirðisgjaldslógini, ella um tað harumframt er eitt krav, at bilurin bert verður brúkt​ur vinnuliga eins og § 5 í kunngerð um lutfalsligan frádráttarrætt ásetir.

Greitt er, at var talan um vanligt mvg av bilakeypinum, fekst hetta sambært reglunum í § 5 í kunngerðini um lutfalsligan frádráttarrætt bert aftur sum frádráttur í inngangandi avgjaldi​num, um bilurin burturav varð nýttur í virkinum. Hetta var eisini skipanin áðrenn lógarbroyt​ingina. Eftir viðmerkingunum til lógaruppskotið sæst ikki, um ætlanin er at broyta uppá hesi viðurskifti, ella ætlanin bert er at geva lógarheimild fyri sama møguleika fyri avgjalds​endurrindan sum áður. Orðingin: “Meirvirðisgjaldsskrásett virkir, sum í síni heild hava rætt til frádrátt eftir meirvirðisgjaldslógini, kunnu eftir umsókn fáa eykagjaldið endurrindað.” er ikki serliga greið í so máta. Men nevndin metir, at hendan orðing má skiljast sum, at endur​rindanin fylgir vanligu treytunum fyri frádrátti fyri mvg, og at tað tí er viðkomandi at hava § 5 í kunngerðini við í metanini um rættin til endurrindan.

Av hesum fylgir, at tað eisini er neyðugt at meta um, um bilurin verður brúktur vinnu​liga burturav t.v.s bert í virkinum.

Toll- og Skattstovan hevur gjørt sína meting um privata nýtslu út frá:

at heimstaður felagsins er í bygd A

at kærarin og sambúgvin búgva í bygd B

at virksemið við sølu og keypi av fiski er einamest í bygd A

at sambúgvi kærarans nýtir bilin at koyra frá heiminum í bygd B til bygd A til arbeiðis

Koyringina millum bygd B og bygd A metir Toll- og Skattstovan sum privata koyring.

Av frágreiðingini frá kæraranum skilst, at akfarið, talan er um, verður nýtt av honum til at røkja tey stjórastørv, hann umvegis smápartafelagið hevur í trimum øðrum feløgum. Av frá​greiðing kærarans sæst eisini, at hóast skrivstovuhald felagsins er í bygd B, so er hetta ikki avgerandi fyri, at akfarið stendur í bygd B, tí kærarin, ið nýtir bilur, sigur seg einki hava við hetta skrivstovuhald at gera. Av hesum, og tað at bilurin er tøkur uttanfyri bústaðin hjá kæraranum í frítíðini, metir nevndin, at grundsul tá er fyri, at akfarið eisini verður nýtt til pri​vata koyring. Eisini bendir alt á, at koyringin til og frá bygd B er meir aav privatum slag enn vinnuligum.

Undir hesum umstøðum er tað kærarin, sum hevur próvbyrðuna fyri, at akfarið bert verður brúkt vinnuliga. Skatta- og avgjaldskærunevndin metir, at hesa próvbyrðu hevur kærarin ikki lyft við teim upplýsingum, sum eru givnar um virksemið í felagnum og nýtsluna av ak​far​inum.

Skatta- og avgjaldskærunevndin avgjørdi tí at staðfesta avgerðina hjá Akstovuni um ikki at afturrinda eyka skrásetingargjald av akfarinum.
